
Uunga siunnersuut: Inuit Innarluutillit illersuisuat pillugu Inatsisartut inatsisaat nr. xx, 

xx xxx 2017-imeersoq. 

 

pillugu 

 

Ilaqutariinnermut Peqqissutsimullu Ataatsimiititaliap 

 

Siunnersuutip aappassaaneerneqarnerani 

 

ISUMALIUTISSIISSUTAA 

 

Ataatsimiititaliap suliarinninnermini kingullermik ilaasortarai: 

 

Inatsisartunut ilaasortaq Martha Lund Olsen, Siumut, siulittaasoq  

Inatsisartunut ilaasortaq Mala Høy Kuko, Atassut, siulittaasup tullia 

Inatsisartunut ilaasortaq Jess Svane, Siumut 

Inatsisartunut ilaasortaq Laura Tàunâjik, Siumut 

Inatsisartunut ilaasortaq Debora Kleist, Inuit Ataqatigiit 

Inatsisartunut ilaasortaq Mimi Karlsen, Inuit Ataqatigiit 

Inatsisartunut ilaasortaq Kelly Berthelsen, Inuit Ataqatigiit 

 

UPA 2017-imi ulloq 25. oktober 2017-imi siullermeerinerup kingorna siunnersuut 

ataatsimiititaliamit sukumiisumik misissorneqarpoq. 

 

Siunnersuutip imarisaa siunertaalu 

Siunnersuut Inuit Innarluutillit Illersuisuat Innarluutillit Illersuisoqatigiiffianik aqutsisussaq 

pillugu inatsisissatut siunnersuut saqqummiunneqarpoq.   

 

Inuit Innarluutillit Illersuisuat Innarluutillit Illersuisoqarfiallu nunatsinni inuit innarluutillit 

pisinnaatitaaffiisa soqutigisaasalu qulakkeerneqarnissaannik siuarsarnissaannillu ilaatigut 

suliaqartussaavoq. Inuit Innarluutillit Illersuisuata innarluutillit, oqartussat, suliffeqarfiit, 

kattuffiit aamma suliffeqarfiit namminersortut innarluutillit pisinnaatitaaffii il.il. pillugit 

siunnersuillunilu ilitsersuisuussaaq. 

Inuit Innarluuteqarput pillugit Naalagaaffiit Peqatigiit aamma malittarisassat 

pisinnaatitaaffiillu allat inunnut innarluuteqartunut atuuttunut tunngatillugu nunatsinni 

pisussaaffiit Inuit Innarluutillit Illersuisuata sulinermini aallaavigissavai.     

 

Siunnersuut Inatsisartuni siullermeerneqarnera 

Ulloq 25. april 2017-imi Inatsisartuni siunnersuut siullermeerneqarnerani Inuit Innarluutillit 

Illersuisua pillugu inatsisissatut siunnersuut tamakkiisumik tapersersorneqarpoq.  

Tamanna tunngavigalugu siunnersuut Ilaqutariinnermut Peqqissutsimullu Ataatsimiititaliami 

sukumiinerusumik suliarineqartussanngorlugu innersuunneqarpoq.    

 

Tusarniaanermi akissuteqaatit 

Piffissami 2. januar 7. februar 2017-imi siunnersuut tusarniaassutigineqarsimasoq 

ataatsimiititaliap maluginiarpaa. Ilanngussaq 1-imi tamakkiisumik oqaluuserineqarneralu 

tusarniaanermi akissuteqaatini issuarneqarnerisa saniatigut nalinginnaasumik oqaaseqaatini 

ilanngussaq 1-imi tusarniaaneq nassuiaatigineqarpoq.  

 

Naalakkersuisut tusarniaanermi nittartagaanni siunnersuut ulloq 18. januar 2017-imi tamanut 

saqqummiunneqarnerata saniatigut siunnersuut tusarniaanerup ingerlanneqarnerani 

makkununnga tusarniaassutigineqarpoq: 

 

Naalakkersuisut Siulittaasuata Naalakkersuisoqarfia, Aningaasaqarnermut 

Naalakkersuisoqarfik, Aatsitassanut Ikummatissanullu Naalakkersuisoqarfik, Kommuninut, 

Nunaqarfinnut, Isorliunerusunut, Attaveqaqatigiinnermut Ineqarnermullu 

Naalakkersuisoqarfik, Aalisarnermut Piniarnermullu Naalakkersuisoqarfik, 

Inuussutissarsiornermut, Suliffeqarnermut, Niuernermut Nukissiuteqarnermullu 

Naalakkersuisoqarfik, Peqqissutsimut Naalakkersuisoqarfik, Ilinniartitaanermut, 

Kultureqarnermut, Ilisimatusarnermut, Ilageeqarnermullu Naalakkersuisoqarfik, 

Namminiilivinnermut, Pinngortitamut, Avatangiisinut, Nunalerinermullu 

Naalakkersuisoqarfik, KANUKOKA, Qaasuitsup Kommunia, Qeqqata Kommunia, 

Kommuneqarfik Sermersooq, Kommune Kujalleq, Isumaginninnermi 

Naammagittaalliuteqartarfik, Inooqat, KNIPK, Sugisaq, KTK, Sukorseq, Autismertut 

Kattuffiat, Kalaallit Nunaanni Peqatigiit, Angajoqqaaqatigiit (Angajoqqaanut ADHD 

aamma/imaluunniit autismertunik meeralinnut peqatigiiffik), MIO, Kattuffiat Utoqqaat 

Nipaat, ISI, Neriuffiit Kattufiat, Nuummi Gigtertut Peqatigiiffiat, NIISIP, AK, SIK, NPK, 

IMAK, Danskit Inuit Pisinnaatitaaffiinut Ingerlatsiviat, Inuit Pisinnaatitaaffiinut Kalaallit 

Nunaata Siunnersuisoqatigiivi 

 

Uku inatsisissatut siunnersuummut oqaaseqaateqarput: 

Danskit Inuit Pisinnaatitaaffiinut Ingerlatsiviat, Isumaginninnermi 

Naammagittaalliuteqartarfik, NIISIP, MIO, KANUKOKA, Kommuneqarfik Sermersooq, 

SIK, KNIPK aamma Inooqat. 

 

Uku tusarniaanermut oqaaseqaatissaqanngillat: 

Aningaasaqarnermut Naalakkersuisoqarfik 

Tusarniaanermi periuserineqartoq ataatsimiititaliamit tusaatissatut tiguneqarpoq, 

tusarniaanermilu peqataallutik akissuteqartut tamatuminngalu suliaqarsimasut qujaffigalugit.  

 

Iluarsiissuteqarneq 

Inatsisissatut siunnersuummut, nassuiaatit aamma ilanngussaq 1, 14. april 2017-imut 

taartissamik inatsisissatut siunnersuummik, inatsisissatut siunnersuummut nassuiaammik 

aamma siunnersuummut ilanngussaq 1-imik ulloq 21. april 2017 iluarsiissummik 

nassiussaqartoqarpoq. 

 

Iluarsiissutit nassiunneqartut aallaavigalugit ataatsimiititaliaq siunnersuummik suliaqarpoq.   

     

Siunersuummik ataatsimiititaliap suliaqarnera   

Siunnersuut saqqummiunneqartoq Ilaqutariinnermut Peqqissutsimullu Ataatsimiititaliamit 

peqqissaartumik misissorneqarpoq.  

 

UPA 2016-imi tamakkiisumik akuerineqartoq UPA 2016/37-imut aalajangiiffigisassatut 

siunnersuutigineqartumut malitseqartitsissutaasumik siunnersuutigineqartup 

saqqummiunneqarnerani partiit, Inatsisartunut ilaasortat Naalakkersuisullu asigalugit 

ataatsimiititaliamit naammagisimaarneqartorujussuuvoq.  

 

Siunnersuummik siullermeerinermi naalakkersuinikkut suliaqartunit inatsisissatut siunnersuut 

tamakkiisumik tapersersorneqarmat ataatsimiititaliamit maluginiarneqarpoq. Matumani 

innarluutillit pisinnaatitaaffiisa naammassineqarnissaannut malinneqarnissaat 

illersorneqarnissaallu siuarsarneqarnissaat qulakkeerneqarnissaallu siunertaralugu.  

 

Innarluutillit atugaasa nukittorsarneqarnissaannut pisinnaavugut aamma pisussaavugut, 

taamaattumik Inuit Innarluutillit Illersuisussaat aamma Inuit Innarluutillit Illersuisoqarfissaat 

ataatsimut isigalugu suliassarpassuaqarmata qularutissaanngilaq. 

 

Inuit Innarluutillit Illersuisussaat nunatsinni inunnut innarluutilinnut sumi najugaqarnerat, 

ukiui sunillu innarluuteqarneri apeqqutaatinnagu tamanut oqaaseqartartuunissaa 

pingaaruteqarnera erseqqissassallugu ataatsimiititaliaq isumaqarpoq.  

 

Ataatsimiititaliaq Namminersornerullutik Oqartussat Namminersorlutik Oqartussanilu 

susassaqarluni ataatsimiititaliatut innuttaaqatitta innarluutillit atugaat pillugit suliaqartarpoq.  

 

Matumani pisortaqarfinnut isersinnaaneq, kinguaassiuutitigut atornerluisoqannginnissaa 

siunertaralugu illersuinissaq, atuarnissaat, ilinniagaqarnissaat suliffeqarnissaallu 

eqqarsaatigalugit, ilaannaat assersuutitut taanneqarput.  

Innarluutilinnik isumaginninnerup 1. januar 2011-imi kommuninut tunniunneqartup 14. april 

2016-imi naliliivigineqarneranik 2016-imi ataatsimiititaliaq tigusaqarpoq. Innarluutilinnik 

isumassuinerup kommuninut nuunneqarnerata kingunerisaanik innarluutillit atugaasa 

ajorseriaateqannginnissaannut tunngatillugu UPA 2010/121-imut inatsisissatut siunnersuut 

isumaliutissiissummi allanneqarsimasoq matumani naatsorsuutigineqarluni.  

 

Nalilersuinermi takuneqarsinnaavoq kommunerujussuangortitsinerup peqatigisaanik 

innarluutilinnut isumassuinerup nuunneqarnera innarluutilinnut tunngasuni isumaginninneq 

ajoraluartumik pitsaanngitsumik kinguneqarsimavoq.  

 

Tamatumunnga atatillugu ataatsimiititaliaq annertunerusumik pulassanngilaq, kisianni 

Inunnut Innarluutilinnut Illersuisussamut atatillugu  innarluutillillu pillugit inatsisip 

iluarsaanneqartussaq pillugit nalilersuisimaneq pineqartoq ajornartorsiutillu tamatumani 

saqqummersinneqartut eqqaasitsissutigiinnassallugit.      

 

Inuit Innarluutillit  Illersuisuat sulinermini nunani allani arlalinnik 

suleqateqarsinnaavoq.  

 

Nunatsinni nunattalu avataani innarluutillit peqatigiiffiinik innarluutillillu kattuffiinillu 

suleqateqarneq paasisassanik tamatigut Ilaqutariinnermut Ilaqutariinnermut Peqqissutsimullu 

Ataatsimiititaliamut annertuumik pisuunnguallaataasarpoq.  

 

Siunnersuummi § 6 innersuussutigalugu Inuit Innarluutillit Illersuisussaannik 

isumassarsiorfiusumik suleqateqalernissani ataatsimiititaliamit qilanaarineqarpoq, soorluttaaq 

Inunnut Innarluutilinnut Illersuisoqarfik pillugu Inunnut Innarluutilinnut Illersuisup 

ukiumoortumik nalunaarutigisartagassaa ataatsimiititaliamit 

malinnaaqqissaarfigineqarumaartoq.  

 

Innarluutilinnut tunngasut oqaatigineqareersutut nukittorsarneqarnissaa suli pisariaqarpoq, 

tassungalu atatillugu ilanngullugu tikkuarneqassaaq Nuna Tamakkerlugu Innarluutilinnut 

Sullissivik 2017-imi Sisimiuni amarneqartussamut isumalluartoqarmat.  

 

Siunnersuut saqqummiunneqartoq pisariaqartinneqartumik ersarissuseqartoq ataatsimiititaliaq 

isumaqarpoq, taamaattumik inatsisissatut siunnersuummut annertunerusumik ataatsimiititaliaq 

oqaasissaqanngilaq.  

 

Siunnersutip aningaasatigut kingunerisassai 

Siunnersuutip piviusunngortinneqarnissaanut aningaasatigut kingunerisassai siunnersuummut 

nalinginnaasumik oqaaseqaatini allaaserineqarsimapput. Tassani allassimavoq Inunnut 

Innarluutilinnut Illersuisumut tassungalu atasumik allaffeqarfissat 2017-imut Aningaasanut 

Inatsimmi 2,5 mio. kr.-nit immikkoortinneqareersimasut. Aningaasaliissutit konto 

pingaarnermut 30.01.01-imut ilanngunneqarsimapput, tamannali tamakkiisumik 2018 

aallarnerfigalugu immikkut konto pingaarnermut nuunneqarnissaa pingaaruteqarpoq. 

Aningaasaliisutit siumut isigisumik ukiumut minnerpaamik 2,5 mio. kr.-iunissaat 

ataatsimiititaliamit ilimagineqarpoq. Taamaassangatitsineq taanna eqqunngippat 

kingusinnerpaamik siunnersuummik aappassaaneerinermi nalunaarutigeqquneqarpoq. 

Siunnersuummut tusarniaanermut Aningaasaqarnermut Naalakkersuisoqarfik 

akissuteqarsimanngitsoq ataatsimiititaliap maluginiarpaa.       

 

Inuit Innarluutillit Illersuisussaat ininik allaffinnillu suliffeqarfinnik, oqartussanik 

assigisaannilluunniit avitseqateqaruni aningaasatigut sulisutigullu iluaqutitaqarsinnaappat 

periarfissaq tamanna misissorneqartariaqarpoq.  

 

Ataatsimiititaliap inassuteqaataa  

 

Siunnersuut ilusimisut iluseqartoq akuerineqassasoq ataatsimiititaliap isumaqatigiittup  

inassutigaa. 

 

Taama naatsumik oqaaseqarluni isumaliutissiissummilu oqaatigineqartutut paasinnilluni 

siunnersuut ataatsimiititaliap aappassaaniigassanngortippaa. 

   

 

 

 

 

Martha Lund Olsen 

Siulittaasoq 

 

 

 

 

 

 

 

 

 

Mala Høy Kuko 

 

 

 

Jess Svane 

           Siulittaasup tullia   

 

 

 

 

 

 

 

Laura Tàunâjik 

 

 

 

 

 

 

Debora Kleist 

   

               Mimi Karlsen                                 Kelly Berthelsen 

